
KRANSHI TIN SUFISIENTE SEDULA ATROBE 

 
Willemstad - Ofisina di Registro Sivil (Kranshi) tin sufisiente sédula atrobe pa 
hendenan ku tin mester di e muestra ofisial di identifikashon. Esaki ta nifiká ku 
tur hende ku tin mester di un sédula i ta bin na remarke pa unu, por bini e 
lokètnan di Kranshi pa hasi petishon i risibí e dokumentu.  
 
Kranshi lo pone asta oranan èkstra disponibel si tin nesesidat bou di hendenan 
ku tin mester di un sédula. Hendenan ku durante di e orarionan normal entre 
8’or di mainta i 3’or di atardi no ta yega na bùrt, lo tin e posibilidat pa regresá 
den e oranan di atardi entre 4:30 pa 6:30. Asina, por lo pronto, un total di mas o 
ménos 200 persona pa dia lo por traha nan sédula na Kranshi. Esaki ta pa yuda 
eliminá e retraso den suministrashon di sédula. 
 
Durante di e último siman di 2010 i e promé simannan di aña 2011, Registro 
Sivil ta tin un skarsedat na material pa traha e dokumento di identifikashon 
konosí. Kranshi, konsiente di nan deber pa duna un servisio mas mihó posibel 
na pueblo di Kòrsou, a hasi tur loke tabata posibel pa por a yega na material 
atrobe pa por traha sédula.  
 
Kranshi ta realisá ku tin hende na Kòrsou ku nan úniko manera di por identifiká 
nan mes ta netamente via di un sédula. Tin hopi hende ku no tin pasport ni 
reibeweis. Tambe tin instansha ku no ta aseptá reibeweis komo dokumento di 
identifikashon. P’esei Kranshi ta urgí tur hende pa semper kontrolá e fecha di 
vensementu di nan dokumentonan di identifikashon i pa purba tin mas ku un 
tipo di dokumento ku por fungi komo prueba di identifikashon.  
 
Kranshi lo hasi su máksimo esfuerso pa den futuro evitá un posibel skarsedat di 
material ku por okashoná problema den entrega di sédula. 

